
Егъэджэныгъэ

Гъэмахуэ  хъупIэхэм 

Иужьрей илъэсхэм ди рес-
публикэм и гъэмахуэ хъупIэхэм 
Iэщ щызезыхуэхэм я бжыгъэм 
хэхъуэ зэпытщ. Ар, шэч хэ-
мылъу, дызыгъэгуфIэщ. 

КЪЭБЭРДЕЙ-БАЛЪКЪЭРЫМ 
Мэкъумэш хозяйствэмкIэ и ми-
нистерствэм и пресс-IуэхущIа-
пIэм иджыблагъэ хъыбар зэ ры-
зэбгригъэхамкIэ, мы лъэхъэнэм 
бгыщхьэхэм щаIыгъщ Iэщыш-
хуэхэм ящыщу мин 47-м щIигъур, 
мэлхэмрэ бжэнхэмрэ я бжыгъэр 
мин 90-м щхьэдэхащ, шыхэр ми-
ни 6-м нэблэгъащ. Псори зэхэту 
щагъэхъум я бжыгъэр нэ-
гъабэрейм елъытауэ проценти 
10-кIэ нэхъыбэщ. 

Хозяйствэхэм гъэмахуэ хъу-
пIэхэм хуагъэхьэзырауэ щыта 
Iэ щым КъБР-м ветеринар ме-
дицинэмкIэ и управленэм и лэ-

Мэкъуауэгъуэм и 
 20-м щегъэжьауэ Уры-
сейм еджапIэ нэхъыщ-
хьэу итым зэрыщIагъэ-
тIысхьэ Iуэхугъуэхэм 
щIэгъэхуэбжьауэ щIа-
дзащ. А лэжьыгъэр 
Бэрбэч ХьэтIутIэ и цIэр 
зезыхьэ Къэбэрдей-
Балъкъэр къэрал уни-
верситетми мы махуэ-
хэм ехьэжьауэ що-
кIуэкI. Абитуриент-
хэмрэ абыхэм я 
а дэ-анэхэмрэ универ-
ситетым и лэжьэкIэм 
щагъэгъуэзэн, къыха-
ха унэтIыныгъэмкIэ 
щы Iэ гурыIуэныгъэхэр 
з эх р а г ъ э щ I ы к I ы н , 
еджапIэм зэры щIэ-
тIыс хьэну къэрал хаб-
зэхэр хузэпкърахын 

Хэку зауэшхуэм и тхы-
дэм дызыщымыгъуазэ 
 на пэкIуэцIхэр къызыкъуи-
хыжын иджыри зэпигъэуа-
къым. Апхуэдэ гъэтIылъы-
гъэхэм яхыубжэну хуэфа-
щэщ «япэ адыгэ полков-
ник» цIэ лейр зы кIэ рыпщIа 
Чым Тембот и гъащIэ гъуэ-
гур. Зауэр нэмыщIамэ, 
лъэпкъым и щэнхабзэр 
фIыкIэ зыщыгугъ ныбжьы-
щIэхэм язу щыта Темботи 
нэхъыбэ щыхузэфIэкIыну 
къыщIэкIынт лъэбакъуэ 
зыбжанэ щича адыгэ лите-
ратурэм. Ауэ и натIэм итыр 
топгъауэ IэщIагъэрт. 
Иджыблагъэ Чым Тембот и 
Iыхьлыхэм къыдахьэлIащ 
я благъэ цIэрыIуэм и ехъу-
лIэныгъэхэр нэхъ нэгъэ-
сауэ къызыхэщ архив тхы-
гъэхэр. Ди гуапэу ахэр фи 
пащхьэ ныдолъхьэ. 

Чым Тембот и 
гъащIэр 

къызэрекIуэкIар, 
езым итхыжауэ

Сэ, Чымхэ Тембот Елмыр-
зэ и къуэр, 1911 гъэм мэкъу-
мэшыщIэ-лIыщIэ унагъуэм 
сыкъыщалъхуащ, Къэбэр-
дей-Балъкъэр автоном  рес-
публикэм хыхьэ Лэскэн рай-
оным щыщ Старэ Лэскэн 
 къуажэм. 

Зэрызеиншэм къыхэкIыу, 
си адэр зэрыцIыкIурэ ку лак-
хэмрэ бейхэмрэ яхуэлIы-
щIэу къекIуэкIащ. И адэ 
къуэ шым и къуэхэр къы дэ Iэ-
пыкъури, 1910 гъэм унагъуэ 
иухуэну Iэмал игъуэтащ ди 
адэм, ауэ зытелэжьыхьын 
щIырэ абы зэрелIэлIэн Iэ-
мэп сымэрэ зэримыIэм къы-
хэкIыу, Къэбэрдейм совет 
властыр щыувыху лIы щIэн 
IэнатIэм къыпэрыкIыфа-
къым. 

Бейхэр традза иужь, мэ-
къу мэшыщIэхэм къадэIэ-
пыкъу комитетымрэ совет 
къэралымрэ я жэрдэмкIэ си 
адэм щIы къыIэрыхьэри, 
абы елэжьын щIидзащ. 

Ди унагъуэр хуэмыщIахэм 
хабжэрти, мэкъумэшым ха-
тыкI хабзэ налогыр къытте-
мыхуэу къалъытащ. 

1924 гъэм къулейхэм 
къытраха губгъуэхэм вэн-
сэн Iуэхухэр нэхъ тыншу щы-
зэфIахын папщIэ къуажэш-
хуэхэр щызэхагъэ тIы сы-
кIым, ди унагъуэр Псыкуэд 
къуажэм къэIэпхъуащ. 

1930 гъэ пщIондэ ди адэм 
и мэкъумэшыщIэ лъапсэр 
зэрихьащ. ИужькIэ кол-
хозхэр къежьэри, абы 
хыхьащ. 

Сэ 1926 гъэ пщIондэ ди 
къуа жэм дэт еджапIэм сы-
щIэсащ. ИужькIэ, 1927 гъэм, 
си адэм урысыбзэмрэ урыс 
лъэпкъым и щэнхабзэмрэ 
сыхуригъэджэн мурадкIэ 
Прималкинскэ районым хы-
хьэ Ново-Ивановское къуа-
жэм и еджапIэм сыщIигъэ-
тIысхьауэ щытащ. 

1927 гъэм и фокIадэм ком-
сомолым сыхагъэхьащ, 
итIа нэ Бахъсэн дэт интерна-
тым сыщIагъэтIысхьащ.

1928 гъэм и жэпуэгъуэм 
щегъэжьауэ 1932 гъэм и 
щэкIуэгъуэ пщIондэ сыще-
джащ Лениным и цIэр 
зезыхьэ еджапIэ къалэ 
цIыкIум хэт, егъэджакIуэхэр 
щагъэхьэзыр педтехнику-
мым (ар интернатым ещхь 
еджапIэ комбинатт, унагъуэ 
тхьэмыщкIэм къыхэкIахэм-
рэ зеиншэхэмрэ щIагъэ тIыс-
хьэу). 

1932 гъэм педтехникумыр 
къэзухри, сэ езым си гукъы-
дэжкIэ Дзэ Плъыжьым сы-
хыхьащ. 

28-нэ топгъауэ полкым 
илъэс  кIэ зыщыдгъэсауэ, 
1933 гъэм и фокIадэм  
сыщIэтIысхьащ Киев дэт 
Япэ топгъауэ  еджапIэм. Ар 
1936 гъэм и щэкIуэгъуэм 
ехъулIэныгъэ кIэ къэзухащ. 

Дзэм щысIыгъа къулы-
къухэм елъытауэ, щIыпIэ 
зэмылIэужьыгъуэхэм си 
къа лэныр щесхьэкIын хуей 
хъуащ: 

 - дзэ еджапIэр къэзуха 
нэужь, 1937 гъэм и щэкIуэ-
гъуэм щегъэжьауэ мазае 
пщIондэ Краснодар къалэм 
щыIэ 22-нэ топгъауэ полкым 
сыхэтащ; 

- 1937 гъэм и гъатхэпэм ще-
гъэжьауэ 1938 гъэм и шыщ-
хьэуIу пщIондэ - Налшык дэт 
126-нэ шуудзэ полкым; 

- 1938 гъэм и шыщхьэуIум 
щегъэжьауэ 1939 гъэм и ды-
гъэгъазэ пщIондэ - Овруч 
къалэм щыIэ 60-нэ топгъауэ 
полкым сэ щысхьащ бата-
реем и командирым и 
 къулыкъур икIи а полкым сы-
хэту КъухьэпIэ Украинэр 
бийм къыIэщIэзыгъэкIыжа-
хэм сабгъурытащ; 

- 1940 гъэм и щIышылэм 
ще гъэжьауэ 1941 гъэм и ды-
гъэгъазэ пщIондэ - 119-нэ 
фочгъауэ дивизэм и батаре-
ем  и унафэщIу сыщыIащ, 
349-нэ топгъауэ полкым - 
штабым и унафэщIу. 
ИужькIэ дивизэм и топ-

Зауэр зи IэщIагъэ, мамырыгъэр
зи гуащIэдэкI Чым Тембот

гъауэхэм я штабым нэ-
хъыщхьэм срикъуэдзэу 
сыщылэжьащ. Абы сы-
хэту белофиннхэм се -       
зэ уащ  1940 гъэм, Хэку 
зауэш хуэми сызэ ры хы-
хьар абы къу лыкъу щыс-
щIэущ. 

- 1942 гъэм и щIы шы-
лэмрэ и накъыгъэмрэ я 
зэхуакум  31-нэ армэм  
топгъауэхэм я штабым 
тIасхъэщIэх къудамэм и 
унафэщIым сри къуэдзэу 
сыщылэжьащ.

- 1942 гъэм и накъы-
гъэм щегъэжьауэ - 1943 
гъэм и дыгъэгъазэ пщIон-
дэ - тIас  хъэщIэх  къудамэм 
сриуна фэщIщ; 

- 1943 гъэм и дыгъэгъа- 
зэм щегъэжьауэ 1944 
гъэм и шыщхьэуIу пщIон-
дэ - 31-нэ армэм и 71-нэ 
фочгъауэ корпусым топ-
гъауэхэм я штабым сри-
унафэщIщ; 

- 1944 гъэм и шыщхьэуIум-
рэ и щэкIуэгъуэмрэ я зэхуа-
кум - 31-нэ фочгъауэ кор-
пусым и 62-нэ фочгъауэ ди-
визэм и топгъауэхэм срау-
нафэщIщ;

- 1944 гъэм и щэкIуэгъуэм 
- 1945 гъэм и щIышылэм - 
71-нэ фочгъауэ корпусым и  
топгъауэ штабым сриуна-
фэщIщ; 

- 1945 гъэм и щIышылэмрэ 
мазаемрэ я зэхуакум - 44-нэ 
фочгъауэ корпусым и топ-
гъауэ штабым сриуна-
фэщIщ; 

- 1945 гъэм и мэкъуауэ-
гъуэм - 1946 гъэм и щэкIуэ-
гъуэм - ЦГВ-м (Дзэ нэхъыщ-
хьэ хэр) и топгъауэ штабым и 
оперативнэ къудамэм сри-
унафэщIщ; 

- 1946 гъэм и дыгъэгъазэ - 
1947 гъэм и гъатхэпэ - Кор-
сунь деж щыт 328-нэ топ-
гъауэ бригадэм хыхьэ, 
танкхэм япэщIэт 179-нэ топ-
гъауэ полкым срикоман-
дирщ;

- 1947 гъэм и гъатхэпэ - мэ-
къуауэгъуэ - ЦГВ-м и топ-
гъауэ штабым и тIасхъэщIэх 
къудамэм сриунафэщIщ; 

- 1947 гъэм и мэкъуауэгъуэ 
- 1949 гъэм и щэкIуэгъуэ - 
Ужгород къалэм щыIэ, 128-
нэ бгырыс-фочгъауэ ди-
визэм хыхьэ 331-нэ топгъауэ 
полкым срикомандирщ;

- 1949 гъэм и дыгъэгъазэм 
щегъэжьауэ - 34-нэ фоч-
гъауэ корпусым хыхьэ 329-
нэ топгъауэ бригадэм и ко-
мандирым срикъуэдзэщ; 

 Си адэ-анэр 1930 гъэм 
щегъэжьауэ 1932 гъэ пщIон-
дэ колхозым хэту лэжьащ. 
1932 гъэм ди адэр ди 
 районым хыхьэ Докшукинэ 
станицэм Къэрал спирт-
завод щы зыухуэхэм хагъэ-
хьэри, абы 1941 гъэ пщIондэ 
IэнатIэ зэ мылIэужьыгъуэхэм 
щыпэ рытащ. 1941 гъэм ди 
адэр дунейм ехыжащ. 

Си анэр си гъусэу мэпсэу, 
си нэIэ щIэтщ. Си къуэши-
тIри Хэку зауэшхуэм хэтащ: 
зыр хэкIуэдащ, адрейр 1943 
гъэм уIэгъэ хьэлъэ хъури, 
дзэм къыхагъэкIыжащ. 1929 
гъэм къалъхуа си къуэш нэ-
хъыщIэр Ленинград дэт кон-
серваторэм щоджэ. 

Си адэ-ани си щхьэгъусэм 
и адэ-ани хамэ къэрал зыри 
щыпсэуакъым икIи щып-
сэур къым. Си шыпхъуитIым 
я зыр Докшукинэм дэсщ, 
унагъуэ исщ, адрейр фыза-
бэу Бахъсэн щопсэу. 

Си щхьэкIэ суд Iуэху сы хэ-
хуакъым, бийм къаухъуреи-
хьахэми сащыщкъым. Хэку 
зауэшхуэм 1941 гъэм и мэ-
къуауэгъуэм сыхыхьэри, 
икIэм нэс сыхэтащ. 

1943 гъэм и мазаем ще гъэ-
жьауэ ВКП (б)-м сыхэтщ. Парт 
IуэхукIэ 1948 - 1949 гъэ хэм Уж-
город къалэм щыIэ ВКП (б)-м 
и окружкомым и ревизионнэ 
комиссэм сыхэтащ. 

ЧЫМ Тембот, 
Ужгород къалэм щыIэ 

ВКП (б) - м и окружкомым и 
топгъауэ комиссэм и 

унафэщIым и къуэдзэ.
1950 гъэ,

шыщхьэуIум и 30. 
 

Артиллерист-
тIасхъэщIэх

Хэку зауэшхуэм щыщIи-
дза 1941 гъэм и мэкъуауэ-
гъуэ мазэм и пэм Чым Тем-
бот офицер щIалэр езым и 
хэку Къэбэрдей-Балъкъэ-
рым кIуэжу гъуэгу тетт, 
Дзер жинскэм и цIэр зезы-
хьэ, топгъауэхэр щагъэ хьэ-
зыр академием къэп щы тэ-
ныгъэхэр ехъулIэныгъэкIэ 
щитауэ, зэрырагъэблагъэ 
тхылъыр и жыпым илърэ 
бадзэуэгъуэм Мэзкуу кIуэну 
зигъэхьэзыру. 

Ауэ псори зэрыхъуар нэ-
гъуэщIущ. Ар къыщыху-           
тар академиеракъым, атIэ 
фрон тым Iухьэну Сверд-
ловск лъэныкъуэкIэ зыу-
нэтIа дзэ щхьэхуэрщ. Куэд 
дэ мыкIыу, бадзэуэ гъуэм и 
6-м лейтенант нэхъыжь Чым 
Тембот штабым и уна фэ-
щIым и къуэдзэ  къалэныр 
игъэзащIэу 119-нэ дивизэм 

хэту зауэ IэнатIэм Iухьащ. 
Чым Тембот яхэтащ Кали-

нинград лъэныкъуэкIэ щы-
зэуахэм. Ар хиубыдащ 
Ещанэ белорус фронтым, 
Япэ украин фронтым, Кали-
нин, Смоленск, Минск, Лидэ 
хуит къэзыщIыжахэм яхэ-
тащ. Зауэм и напэкIуэцI 
щхьэхуэщ Чымхэ я щIалэр 
Неман псыежэхым биидзэм 
и ужьым иту зэпрыкIахэм, 
Кёнигсберг и Iэхэлъахэм фа-
шист зэрыпхъуакIуэхэр щы-
зэтезыукIахэм зэрахэтари. 

 
Хэку зауэшхуэм 

щыщ теплъэгъуэхэр

1941 гъэ. ИкIуэтыгъуэм и 
чэзу хьэлъэ. 31-нэ армэм и 
119-нэ дивизэм Калинин 
къа лэм и къухьэпIэ лъэны-
къуэмкIэ бийм щытеуэну му-
рад ищIащ. Абдеж дыдэрт и 
хэщIапIэр нэмыцэ дивизэм 
и штабми. Зи гугъу тщIы опе-
рацэм бийм и мурад псори 
къызэпиудащ. МыIейуэ а 
Iуэхум къыщыхэщащ ди 
 лъахэгъу Чым Темботи. ТIас-
хъэщIэххэм къащIэну зы-
хуей псори зрагъащIэри, 
жы жьэрыуэ топхэр зытра-
гъэпса биидзэм зэран хуэ-
хъуфащ. 

Куэд дэмыкIыу Чымым и 
пщэ къыдалъхьащ тIас хъэ-
щIэхищ къыздищтэу, фрон-
тым адэкIэ фашистхэм зы-
щаудыгъуа щIыпIэр нэгъэ-
сауэ зригъэщIэну. 

КъикIуэт зымыщIэ щIалэ 
жанхэр бийм и щIыбкIэ къы-
дыхьэхэри, фронтым бгъу-
рыту километрийкIэ кIуэ цI-
рыкIащ. Лъэбакъуэ пчым 
утекIуэдэжынкIи хъуну шы-
нагъуэт. Гу зылъытапхъэ 
гуэри къэмыхъуу жэщыр 
ира хьэкIащ. Я къалэныр 
ягъэ зэщIауэ, нэхущым къы-
зде жьэжам, щIалэхэр зэ ры-
мы щIэкIэ фашистхэм я зы-
гъэпщкIупIэм мэзым щы-
Iуоуэ. Куэдрэ мыгуп сысэу, 
Чым Тембот и гъусэ хэм уна-
фэ яхуищIащ зэр ы зэуэ нум 
зыхуагъэхьэзырыну, езыми 
и автоматыр иузэдащ. Аб-
дежым фашиститху щыукIу-
риящ, адрейхэр зэбгрыжы-
жащ. Языхэзыр унтер-офи-
церу къыщIэкIати, абы и 
 зауэлI хъуржыныр къап-
хъуатэри, тIасхъэщIэх щIа-
лэ хэр псынщIэу къежьэ-
жащ. Хахуагъ къызэрызы-
къуахам ипкъ иткIэ, плIыми 
«Зэрахьа лIыгъэм папщIэ» 
медалхэр къыхуагъэфэ-
щауэ щытащ. 

1942 гъэм Чымыр топ гъауэ 
штабым щылэжьэну ягъэ-
кIуащ. Абы щыгъуэм ар ка-
питан хъуну хунэсакIэт. 

Калинин къалэм нэмыщI, 
Чымыр яхэтащ Ржев, Зуб-
цов, Смоленск, Минск, нэ-
гъуэщI куэди фашист зэрып-
хъуакIуэхэм къаIэщIэзы-
гъэкIыжахэм. 

Зэгуэр, бийм теуэну зыща-
гъэхьэзыр махуэм ирихьэ-
лIэу, зауэлIхэм я штабым къэ-
кIуат Совет Армэм и топгъауэ 
штабым и уна фэ щIыр. Ар 
Чым-капитаным и лэ жьэ кIэм 
къыщытхъуащ. ТIас хъэ щIэх 
Iуэхур нэгъэ сауэ къы зэ ры-
зэригъэпэщам щхьэ  кIи Бэ-
ракъ Плъыжь орденыр къы-
хуа гъэ фэщауэ щытащ. 

«Подполковник Чымым, - 
ды къыщоджэ Тембот и сау-
гъэтхэр къыщебжэкIа дэф-
тэрым, - шыщхьэуIу-фокIа-
дэ операцэр екIуэкIыху, тIас-
хъэщIэх гупыр езым и нэIэм 
щIигъэтащ икIи бийм и 
Iуэхур зыIутыр нэгъэсауэ 
 зэ ри гъащIэри, егъэлеяуэ 
псын  щIэу фашистхэм я топ-
гъауэ зэхуэсыпIэр зэтрикъу-
тащ. 

ТIасхъэщIэх Iуэхур нэгъэ-
сауэ къызэрызэригъэпэ-
щам, фашист зэрыпхъуа-
кIуэ хэм я топгъауэхэм                      
Iэ кIуэ лъакIуэу зэребэнам  
папщIэ, Чымым хуэфащэу 
къыдолъытэ къэралым  и 
саугъэ тыр - Хэку зауэ орде-
ным и япэ нагъыщэр». А 
дэфтэрым къыхощ Тембот и 
хьэл-щэн ри: 

«Чымым лIыгъэ зыхэлъ 
командир хахуэу зыкъи-
гъэлъэгъуащ. ЗэпIэзэрытщ, 
цIыхухэр зэрегъэдэIуэф, и 
щхьэкIи зыхуэткIиижщ. Те-
гушхуэ хэлъщ, къикIуэти 
ищIэр къым, щIэныгъэ зыб-

гъэдэлъ топгъауэ па-
шэщ. Зыхуей хуэзауэ 
икIи IэкIуэ лъакIуэу сыт 
хуэдэ  Iэмалри зауэ зэ-
рылI лIэу жьыгъуэ псо ми 
къахузэрегъэпэ щыф». 

1944 гъэм Совет Ар-
мэр дэнэ лъэныкъуэкIи 
бийм щебгъэрыкIуэрт. А 
зэма нырт саугъэтыщIэ 
зыхуагъэ фэща Чым 
Тембот теухуауэ щатхыр: 

«Ныбжьэгъу Чымым 
Бэ ракъ Плъыжь орде-
ныр зезыхьэ, 62-нэ Бори-
совскэ жы жьэ рыуэ ди-
визэм и унафэщI къа-
лэнхэр игъэ зэщIащ 1944 
гъэм фокIадэм и 29-м 
щегъэжьауэ. Абы и фIы-
гъэкIэ дивизэм хэт полк-
хэр жы жьэрыуэ топхэм-
кIэ зэт раубла зауэ зэ ры-
лIым щытекIуауэ щы-

тащ». Дэфт э рым щIэлъщ 
71-нэ корпусым и уна фэщIу 
щы та генерал-майор Са-
довничэм и Iэр. 

1945 гъэм Голдап къалэм 
(Польшэ) и Iэгъуэблагъэм 
ит нэмы цэ дзэм ди зауэлIхэм 
жэщу къа теуэну мурад 
ящIат. Зи жэщ уэздыгъэхэр 
щIэгъэна танк 200-м нэс 
къебгъэ ры кIуащ советы-
дзэм. Арщ хьэ кIэ зэрыпхъуа-
кIуэхэм я мурадыр къайхъу-
лIакъым. Нэху ща нэужь, 
губгъуэм къы ща лъэгъуащ 
ди сэлэтхэм къагъэуа танк 
пщIы бжыгъэхэр. А зауэ-
зэрылIым щы зэрихьа лIы-
гъэм папщIэ, Чым Тембот 
къэрал дамыгъэ къыхуа-
гъэфэщауэ щытащ. 

Голдап къалэр къащта 
нэужь, Чымыр зыхэт дзэ зэ-
гухьэныгъэр къэмыувыIэу 
бийм ебгъэрыкIуэурэ Бал-
тикэм нэсат. Адыгэ щIалэр 
зауэ губгъуэм зэрита щIы-
кIэр шэчыншэу къыбжаIэ 
абы къыхуагъэфэща орден-
хэм, медалхэм, фIыщIэ 
тхылъ  хэм. Мис, псалъэм 
пап щIэ, 71-нэ Неман кор-
пусым и командир, Совет 
Союзым и ЛIыхъужь, гене-
рал-лейтенант Кошевойм 
Чымым теу хуауэ итхыр: 
«1944 гъэм мэкъуауэгъуэм и 
24-м - Ор шанск и лъэны-
къуэкIэ бийм егъэлеяуэ зы-
къыщ ригъэ бы дэкIа фрон-
тыр зэрыкIуэцIритхъам            
пап щIэ; 1944 гъэм мэкъуауэ-
гъуэм и 27-м - Березина 
псые жэхым зэпрыкIыу, Бо-
рисов къалэр зэриубыдам 
папщIэ; 1944 гъэм бадзэуэ-
гъуэм и 8-м - Белоруссием и 
щыхьэр Минск къызэриу-
быдам папщIэ; 1944 гъэм 
бадзэуэгъуэм и 9-м - Лидэ 
къалэр зэрызыIэригъэ хьэ-
жам папщIэ; 1944 гъэм 
 бадзэуэгъуэм и 31-м - Не-
ман псыежэхым зэрызэп ры-
кIам, абдеж зыщызыгъэ-
быда бийм и къарухэр 
 зэ   ры зэтрикъутам щхьэкIэ 
фIы щIэ псалъэ къы хуагъэ-
фэщащ икIи Неман хуэдэ 

псыежэхышхуэм зэрызэп-
ры кIам папщIэ,  ди корпу-
сым «Неман корпус» къы-
фIа щащ». 

Чымым и лIыгъэр къыхэ-
щащ Хайлигенбаль бгыр 
къы щащтэм щыгъуи, Кё-
нигсберг и ипщэ-къухьэпIэ 
лъэныкъуэмкIэ къухьэпIэ-
прус сие нэмыцэдзэр щызэт-
ра къутэм щыгъуи. Абы теу-
хуа хъыбар къыдегъащIэ   
Командование Нэхъыщхьэм 
и фIы щIэ псалъэхэр зэрыт 
дэфтэр щхьэхуэм. 

Орденихрэ медаль 12-рэ 
кърихащ Чым Тембот Хэку 
зауэшхуэм, фIыщIэ тхылъ-
хэм я бжыгъэр куэд дыдэщ. 
Зауэм и кIэухым ар екIуэ-
лIащ полковник цIэр зэри-
хьэу, фочауэ дивизэм и шта-
бым и унафэщIу. 

Зауэ нэужьым Чымым 
къа руушхуэ тригъэкIуэдащ 
СССР-м и щIэблэщIэр  зауэлI 
IэщIагъэм хуэгъэсэным. Ар 
лэжьащ бригадэм и коман-
диру, округым и штабым и 
унафэщIу, офицерхэм я 
щIэныгъэм щыхагъахъуэ 
кур сым и унафэщIу. 

Литературэм и 
губгъуэм 

Чым Тембот езыр-езыру 
драматург, режиссёр, актёр 
IэщIагъэхэр зэзыгъэгъуэта-
хэм язщ. ЛУГ еджапIэм щы-
щIэсым абы и Iэдакъэ 
 къы щIэкIауэ щытащ пьесэ 
зыбжанэ. Ахэр а еджапIэ 
 дыдэм, Къэбэр  дей-Балъ-
къэрым ит къуажэхэм ща-
гъэуващ. «ЛIыжьхэр» (Бэ-
рэздж А. и гъусэу итхащ) жы-
хуиIэ пьесэр къыщагъэлъэ-
гъуауэ щытащ Налшык 
ще кIуэкIа Олимпиа дэм. 
Тхыгъэм и сюжетыр теу хуат 
ахърэтым къикIыжу совет 
гъащIэм къыщыхута дадэм 
и щхьэр зэрыкIэрэ хъуам. 
Гъа щIэм зэрызихъуэжам 
щы  мыгъуазэ лIыжьыр еуэ-
еуэу щытыкIэ дыхьэш хэн хэм 
зэрихуэрат тхыгъэм лъаб-
жьэ хуэхъуар. ГушыIэр щы-
тепщэу зэхэлъхьа хъуа пье-
сэр куэдым ягу ирихьат. 

Чым Тембот уси итхыу щы-
тащ. «Бгырыс пщащэ», «Ко-
операцие», «Зэгъусэу увэ-
мэ - гъавэр бэв мэхъу», «Фы-
къэ даIуэ, цIыкIухэ!» зы фIи-
ща усэхэм усакIуэм 
щи   гъэ лъапIэрт а зэманым 
щыIа гуащIэдэкIыр, цIыху-
бэр зэхъуэкIыныгъэм къы-
хэу вэну къыхуриджэрт. 

Гъуэгуанэ дахэ 
къызэринэкIащ

И узыншагъэр зэ ры пэ-
мылъэщым къыхэ кIыу, Чым 
Тембот 1957 гъэм IэнатIэм 
къы пэрыкIри тIысыжащ. 
Абы щыгъуэми ар илъэс 
зыб жанэкIэ щылэжьащ рес-
публикэм граждан зыхъу-
мэжыныгъэмкIэ и штабым, 
Налшык къалэ военкома-
тым и комитетым хэтащ. 

Гъуэгуанэ дахэ къызэ ри-
нэкIри, Чым Тембот 1980 
гъэм мазаем и 16-м и ныб-
жьыр илъэс 69-рэ хъууэ ду-
нейм ехыжащ.

 ЧЫМ Альберт, 
Псыкуэд дэт курыт 

еджапIэм тхыдэмкIэ и 
егъэджакIуэ. 

ЩIэтIысхьэгъуэм зыхуагъэхьэзыр
щэ нэхъыбэ птхыну-
къым. Ар щыптхынури 
уи балл бжыгъэмкIэ 
 ббгъэдэлъ Iэмалхэм ут-
рагъэгушхуэрэ щыты-
кIэм уригъэувалIэу 
щыт мэщ».

КIэрашэ Аксанэ зэры-
жиIэмкIэ, зэры щIэт Iыс-
хьэ тхылъымпIэхэр 
 къэ ралым и мылъкукIэ 
уеджэну Iэмал къозыт 
щIыпIэхэм ептмэ нэ-
хъыфIщ. «Къэралым 
 IэнатIэ пыухыкIахэмкIэ 
зы хуэныкъуэ цIыху бжы-
гъэр ещIэри, ар иригъэ-
къун, абыкIэ щыIэ щы-
щIэныгъэхэр игъэ кIуэ-
дын щхьэкIэ абы             
мылъку яхухех. Абиту-
риентым ар къилъытэ-
рэ а унэтIыныгъэхэмкIэ 

щхьэ кIэ адэ-анэхэм я университет зэIу-
ха иджыблагъэ къызэрагъэпэщащ. 
«Къэ бэрдей-Балъкъэр къэрал универ-
ситет-2021: зэрыщIэтIысхьэ хабзэхэм 
хэлъ щхьэхуэныгъэхэр» - аращ зэре-
джэр зэпымыууэ лэжьэну зэхуэсым.

«КЪЭБЭРДЕЙ-БАЛЪКЪЭР къэрал уни-
верситетыр ныбжь зиIэу, тхыдэ гъуэгуанэ 
дахэ къызэпызычауэ Урысейм ит еджапIэ 
нэхъыщхьэхэм языхэзщ. Дыкъызэра-
цIыху, нэгъуэщI университетхэм дакъы-
зэрыщхьэщыкI уней хабзэхэм дытету до-
лажьэ, щIэныгъэ IэнатIэ псомкIи ди 
къэрал ми дуней псоми къыщацIыху 
еджагъэшхуэхэмрэ щIэныгъэлIхэмрэ 
диIэщ, студентхэм щIэныгъэ куу ябгъэ-
дэзылъхьэфын, я зэхэщIыкIым зезыгъэу-
жьыфын егъэджакIуэфIхэр ди мащIэ-
къым. Ди еджапIэр къэзыухахэм щIегъуэ-
жа яхэткъым - зрагъэгъуэта IэщIагъэмкIэ 
лэжьыгъэ ягъуэт, дэнэ щIыпIэ щы мы-
лажьэми, пщIэрэ щхьэрэ яIэу я Iуэху ящIэ. 
Ди гуапэщ ди еджапIэр къыхэфхмэ, фи 
быныр ди деж къэвгъакIуэмэ», - яжриIащ 
зэхуэсым кърихьэлIахэм химиемрэ био-
логиемкIэ институтым и унафэщI Хъурей 
Арсен.

Зэхуэсым къекIуэлIахэр щагъэгъуэзащ 
2021 гъэм щIэтIысхьэгъуэм епха къэрал 
хабзэхэм хэлъ зэхъуэкIыныгъэхэм, зэры-
щIэ тIысхьэну тхылъымпIэхэр зыхуэдэ-
нум, ахэр пэIудзауэ къызэрыIахынум, аби-
туриентхэр хэхауэ къызэращтэну щIыкIэ-
хэм, нэгъуэщI куэдми.

ЩIэтIысхьэгъуэм пыщIа зэхъуэкIыны-
гъэхэм я гугъу щищIым, КъБКъУ-м щIэ-
гъэтIысхьэным щыхуагъэхьэзыр Iэна-
тIэм рэ IэщIагъэм зэрыхуаунэтI лэжьы-
гъэр къы  зэгъэпэщынымкIэ и къудамэм и 
уна фэщI КIэрашэ Аксанэ къыхигъэщащ: 
«Псом япэрауэ, гу лъытапхъэщ къэра-
лым и мылъкукIэ щIэтIысхьэну хуейхэм 
ипэм хуэдэу IэмалитI зэрамыIэжынур. 
Мэкъуауэгъуэм и 29-м зэрыщIэтIысхьэну 
тхылъымпIэхэм я къыхэхыныр къызэтра-
гъэувыIэнущ. ШыщхьэуIу мазэм и 6-м гу-
лъытэ пыухыкIа зыхуащI абитуриентхэр 
(зи узыншагъэкIэ сэкъат зиIэхэр, адэ-анэ 
зыщхьэщымытыжхэр, зеиншэхэр, хэхауэ 
къащтэхэр) еджапIэм зэрыщIэхуамкIэ 
хъыбар иратынущ. ЗэрыщIэтIысхьэ тхы-
лъымпIэ зытахэм я зэхьэзэхуэм къы хэ-
пэжыкIахэр я Iуэхур шыщхьэуIум и 17-м 
нахуэ хъунущ. Зэрыфлъагъущи, етIуанэ 
Iэмалыр зыми иIэжынукъым.

ЕтIуанэрауэ, абитуриентыр щыщIэ тIыс-
хьэкIэ зэрагъэунэхуну Iэмалхэм зрагъэуб-
гъуащ. Языныкъуэ унэтIыныгъэхэмрэ Iэ-
щIагъэхэмкIэ абитуриентым Iэмал иIэщ 
зыуэ щыт къэрал экзаменхэр зэригъэ-
пэщыжыну. НэгъуэщIу жыпIэмэ, экзамен 
ириптыну къыуагъэлъагъу предмет зэмы-
лIэу жьыгъуэхэм зы къыхэпхыу, абыкIэ 
къэпхь балл бжыгъэхэр нэхъапэкIэ уиIа 
гъэунэхуныгъэхэм кърикIуам хэплъхьэ-
жы  фынущ.

Ещанэрауэ, зэхьэзэхуэм халъхьэну тхы-
лъымпIэхэм абитуриентым и цIэмрэ уна-
гъуэцIэмрэ итынукъым. Абы и пIэкIэ къа-
гъэлъэгъуэнур СНИЛС-м ит номерырщ е 
зыщIэтIысхьэну къыхиха еджапIэм кърит 
уней номерырщ».

КъБКъУ-м щIэтIысхьэным епха Iуэху-
гъуэхэр къызэгъэпэщынымкIэ и къуда-
мэм и унафэщI Табыщ Тимур зэрыжиIэм-
кIэ, мы гъэм зэрыщIэтIысхьэ тхылъым-
пIэхэр университетым къызэрыIихынур 
пэIудзауэщ. «Абы щхьэкIэ «Къэрал Iуэ-
хутхьэбзэхэр» жыхуиIэ сервисым ухыхьэу 
«Университетым пэIудзауэ щIэтIысхьэн» 
напэкIуэцIым узэригъэгъуазэм хуэдэу е 
пощтым и Iэмалхэр къэбгъэсэбэпу тхы-
лъымпIэхэр егъэхьын хуейуэ аращ, - 
жиIащ Табыщым. - Ауэ щыхъукIэ курыт 
еджапIэ къызэрыбухамкIэ щыхьэт 
тхылъыр зыщIыпIи ебгъэхьын хуейкъым. 
УзэрыщIэтIысхьэ тхылъымпIэхэр зэра-
гъэкIуэну узэрыарэ зымкIэ лъэIу тхылъри 

щIэ  ныгъэ зригъэгъуэтмэ, еджапIэр къиуха 
нэужь, лэжьапIэншэу къызэрымынэнум и 
шэсыпIэ ар хуохъу», - жиIащ КIэрашэм.

Абитуриентхэр хэхауэ къызэращтэну 
щIыкIэхэм я гугъу щищIым, Табыщ Тимур 
ар зищIысым, зытеухуам шэщIауэ теп-
сэлъыхьащ. «IэнатIэ зэмылIэужьыгъуэхэм 
къабгъэдэкIа жэрдэмыр и лъабжьэу хэ-            
хауэ еджакIуэ къагъакIуэхэр къэралым и 
мылъкукIэ еджэным и шэсыпIэ хъужыр-
къым иджы, ауэ абы Iэмал къыует абы те-
щIыхьа зэхьэзэхуэм абитуриентыр хэтыну. 
Апхуэдэ жэрдэмыр зейм ищIа зэгурыIуны-
гъэр зэрыщIэтIысхьэ тхылъымпIэхэм 
хэлъхьэн хуейуэ ара къудейщ», - гу лъари-
гъэтащ къызэхуэсахэм Табыщым.

«Зи узыншагъэкIэ сэкъат зиIэхэм, адэ-
анэ зыщхьэщымытыжхэм, зеиншэхэм я 
 гугъу пщIымэ, - пищащ адэкIэ Табыщ Ти-
мур, - къэралым и мылъкукIэ еджэну хуи-
тыныгъэ зыгъуэтхэм я процентипщIыр 
абыхэм яхухэхащ. Зи узыншагъэкIэ сэкъат 
зиIэхэм зэрыщIэтIысхьэ экзаменхэр ди 
деж кIэ щатыну хуитщ. Ар щыгъэтауэ, а 
гъэу нэхуныгъэхэм кърикIуамрэ зыуэ щыт 
экзаменхэмкIэ балл бжыгъэ къихьамрэ 
хэдэжу зыхуейр къыхихыжыну Iэмал иIэщ. 
ЗыгуэркIэ а зэхьэзэхуэм и кIэн къыщи-
мыкIамэ, апхуэдэ абитуриентхэр псори 
зыхэт зэрыщIэтIысхьэ гъэунэхуныгъэхэм 
зэуэ хохьэ. Университет кIуэцIым щекIуэкIы-
ну гъэунэхуныгъэхэм я пIалъэм и хъыба-
регъащIэр университетым и сайтым 
къралъ хьэнущ, и щIыхьэпIэм дежи къы-
щыфIадзэнущ. Ауэ щыхъукIи, гу лъыфтэ, 
университет кIуэцIым щатыну экзаменхэм 
хыхьэну хуитыр зи узыншагъэкIэ сэкъат 
зиIэхэм я мызакъуэу, колледжыр къэзыу-
хауэ я щIэныгъэхэм хэзыгъэхъуэну къакIуэ-
хэмрэ етIуанэ щIэныгъэ нэхъыщхьэ зэзы-
гъэгъуэтхэмрэ а Iэмалыр яIэщ».

Курыт еджапIэр къэзыуххэм ята гъэу нэ-
хуныгъэхэм пхымыкIыфахэми хэкIыпIэ 
яIэщ. «Зыуэ зыт экзаменхэр зыхэмыт гъа-
щIи щыIэщ, - жиIащ КIэрашэ Аксанэ. -              
КъБКъУ-м колледжиплI иIэщ, IэщIагъэ 
псомкIи унэтIыныгъэхэр ирагъэкIуэкI 
егъэджэныгъэ лэжьыгъэм хэту. Абиту-
риентыр зы хуэ ныкъуэр еджапIэр къызэ-
риухамкIэ щыхьэт тхылъым и закъуэщ. Ар 
иIэмэ, еджакIуэр абы тещIыхьа зэхьэзэ-
хуэм хыхьэну Iэмал иIэщ».

Къызэхуэсахэм нэгъуэщI зы Iуэхуи ягу 
 къигъэкIыжащ КIэрашэм. «Зыуэ щыт экза-
менхэм къахьа баллхэр абитуриентым 
зыIэригъэхьа ехъулIэныгъэхэмкIэ хигъэ-
хъуэну Iэмал щыIэщ. Апхуэдэ щхьэпэ яIэщ 
медалым, еджапIэр фIы дыдэу къызэриу-
хамкIэ щыхьэт тхылъым, волонтёр 
тхылъым, Iэпкълъэпкъым зегъэу жьы-
нымрэ узыншагъэр егъэфIэкIуэнымкIэ 
екIу экIа зэхьэзэхуэхэм кърата дамыгъэхэр, 
урысейпсо олимпиадэхэм зэрыщытекIуам-
кIэ фIыщIэгуапэ тхылъхэр, нэгъуэщIхэри. 
БаллхэмкIэ щхьэпэ хъуну информацэр 
еджапIэм и сайтым илъщ. Къэралым зэхи-
гъэува апхуэдэ тхылъым имыхуауэ, ауэ 
абитуриентым иIэ ехъулIэныгъэхэм мы-
хьэнэ щаIэнур щIэзыгъэтIысхьэ комиссэр 
балл бжыгъэ зэхуэдэкIэ зэхьэзэхуэ хъуахэм 
я Iуэхум хэплъэн щхьэкIэщ», - къагури-
гъэIуащ адэ-анэхэм КIэрашэм.

«Къэрал Iуэхутхьэбзэхэр» зи фIэщыгъэ 
сервисым уней плIанэпэ зэрыщыпщIынум-
рэ ар зэрыбгъэлэжьэнумрэ ятеухуауэ 
зэпкъ рыхауэ къызэхуэсахэм яхутепсэ-
лъыхьащ КъБКъУ-м информацэ  пкъы-
гъуэ хэмкIэ и центрым и унафэщI Денисен-
кэ Владимир.

ЗэIущIэр купщIафIэу екIуэкIащ. Адэ-
анэхэри абитуриент кърихьэлIахэри зы-
щIэупщIахэм псоми гупсэхуу жэуап ира-
тащ КъБКъУ-м и лэжьакIуэхэм, и кIэми 
 къапэщылъ гъэунэхуныгъэхэм дэтхэнэри 
пэлъэщыну, къыхахыну IэщIагъэми егуп-
сысауэ бгъэдыхьэну ехъуэхъуащ.

ШУРДЫМ Динэ.

ЦIыху 1200-м щIигъум зэрахьэ

жьа кIуэхэм, пIалъэу къыхуа-
гъэлъэгъуам къриубыдэу, 
мастэхэр хаIуащ, хущхъуэ-

хэлъхьэхэр ирагъэшхащ. 
Республикэм и реестрым хъу-

пIэрэ мэкъупIэу 550-рэ щатха-

щи, абыхэм, псори зэхэту, гектар 
136 987-м щIигъу къызэ щIаубы-
дэ. ЩIы кIапэхэу 340-р (гектар                            
85703-рэ) Дзэлыкъуэ щIына-
лъэм, 144-р (гектар 33328-рэ) 
Iуащ хьэмахуэ районым щыхат-
хыкIащ. Адрейхэр Шэрэдж, Псы-
гуэнсу, Хъазнидон къуэ ла джэ-
хэм я псыхъуащхьэхэм дэтщ.

Мы лъэхъэнэм бгыщхьэхэм 
щыIэ хъупIэхэр зэрахьэ цIыху 
1200-м щIигъум. Ахэр, къэдгъэ-
лъагъуэмэ, Iэщыхъуэхэрщ, ве-
теринар, медицинэ IуэхущIа-
пIэхэм   я IэщIагъэлI хэрщ, энер-
гетикхэрщ, гъуэгум кIэ лъыплъ-
хэрщ.

Бгыщхьэхэм щаIыгъ Iэщым я 
нэхъыбэр, гъэ къэси хуэдэу,               
фокIадэм и кIэм кърахухыжы-
нущ. 

 КЪУМАХУЭ Аслъэн.

Сэлэтым и гупсысэхэр
ЗыщIэжыр хэт, хэт япэу кIакхъу щIичами?
УкIыгъэ дапщэ ЩIым и нэгу щIэкIа!
Лъыгъажэр хъунти цIыхум тIэкIу щIичами,
ИмыщIми Iэщэ хъунти афIэкIа!

Дэ дысэлэтщ - къытхуащIыр ди унафэщ.
Ди бийм къыхудогъакIуэр лъапсэрых.
ПсэзэпылъхьэпIэщи дызыхэт мафIэр, 
ГущIэгъу щIэлъэIум жиIэр зэхэдмых.

Е уаукIын, е букIын - ар зауэм
И хабзэ ткIийщи - тщIэркъым щысхьырабгъу,
ЗыхэдмыщIэж дыхъуащи хамэ гуауэр, 
Ди ерууагъым нэхъри зытфIеубгъу.

ЩIэтчыхукIэ кIакхъур - догъэгуIэр анэ, 
ФиихукIэ шэр - зеиншэ дощI сабий!
Iэжьужь дыхуэхъужауэ псэ догъэнри -
ЛIыхъужь дамыгъэр бгъэм щыдогъэпIий.

Хихыфкъым дерс и нэгу щIэкIам мы цIыхум,
Къихьыжкъым тобэ - ноби зэроукI…
Бий хэзгъэщIам щхьэщыс цIыхубз мыцIыхум
Си анэм и макъ и гъыбзэм къыхоIукI.

МЫКЪУЭЖЬ  Арсен

ДифI  догъэлъапIэ

Художественнэ тхыгъэм хэлъ 
гупсысэ нэхъыщхьэм сытым щы-
гъуи ар зи IэдакъэщIэкIым и дуней 
еп лъыкIэм, и хьэл-щэным щыщ 
гуэрхэр (псалъэм  папщIэ, пхъаша-
гъэ-щабагъэ, гу хуабагъэ-гу щIы-
Iагъэ, фIэ рафIагъэ, н.) хэплъагъуэу 
щытщ. Нэ гъуэщIу жы пIэмэ, тхы-
гъэм и эстетикэр куэдкIэ елъытащ 
ар зейм и цIыху щIыкIэм, апхуэдэу    
и псэм къыпкърыкI дахагъэмрэ и 
гум къыщыуш гуры щIэмрэ щIэ-
джы кIакIуэм зэры зыхригъэ щIэ-
фым. ИкIэм-икIэжым аращ зи пэ-
жагъэр ягъэунэхуа щапхъэхэм 
фIэкIа  къизымыдзэ щIэныгъэм 
гъуа зджэр къыщхьэщызыгъэкIыр. 
Ауэ авто рым и Iуэху еп лъыкIэр, 
къэкIуэнум, къэхъункIэ хъунум 
ехьэлIа и гуп сы сэхэр япэ щищ 
щыIэщ щIэныгъэм и къэхутэ-
ныгъэхэм. 

ГИПОТЕЗЭУ дунейм къытехьэ ап-
хуэдэ литературэ гупсысэщIэхэр, 
 «художественнэ идеекIэ» псыхьахэр, 
 къигъэщIурэ къэкIуэнум ахэр гъа-      
щIэ гъуэмылэ хуищIу псэуа хэм 
ящыщщ Бэрбэч Зубер Iэуес и къуэр 
(1949 - 2005). Лъэпкъым ущие псалъэ 
хуэхъуауэ ноби къэгъуэгурыкIуэ ап-
хуэдэ гупсысэхэр тхакIуэм къызэри-
гъэщIу щыта Iэмалхэр къэхутэнырщ, 
Iущыгъэхэм я къигъэ хъуапIэу абы 
 иIахэр убзыхунырщ мы лэжьыгъэм и 
мурад нэхъыщхьэр. А мурадым 
улъэIэсын щхьэкIэ, гъэзэщIэн хуейуэ 
къалэн зыбжанэ къоув. Псом япэу 
щытри  езы  усакIуэм  и цIыху щIыкIэр, 
цIыхугъэу хэлъар убзыхунырщ, сыт 
щхьэкIэ жы пIэмэ ахэращ абы и ху-
дожественнэ дунейм хэкIыпIэ нэ-
хъыщ хьэ хуэхъуар.

ГъащIэ зыхэпсэукIым, къэзыухъу-
реихь цIыхухэм я зэ хущытыкIэхэм 
къыхуахь гупсысэхэр усакIуэм и псэм 
 щыпхишырт, лъэпкъым къыдекIуэкI 
хабзэхэмрэ цIыхухэм я зэхущы-
тыкIэхэмрэ псалъэкIэ ди пащхьэ 
 кърилъ хьэжырт. ФIымрэ Iеймрэ, 
екIум рэ емыкIумрэ къызэригъэ-
лъагъуэр езым и цIыху щIыкIэм 
зэрезэгъым, фIэфIымрэ фIэмы-
фIым рэ ятещIыхьауэт. Апхуэдэ и                
Iуэху еплъыкIэр ар иджыри ныбжьы -         
щIэ дыдэу зэфIэуват:

Сопсэу сэ зы хъуэпсапIэ сиIэу:
Мис, уафэ, си гур уэркIэ зэIухащ,
Хурехъу ар зы дыгъэ бзий

къудамэ
Нэхущым IэплIэ уэ хузэIупхам.

ИужькIэ гъащIэм зыжьэхигъауэ 
 гугъуехьхэм, уса кIуэм и гум дыркъуэ 
къытезыдзэ мыхъумыщIагъэхэм 
 Бэрбэчым и Iуэху еплъыкIэхэм зра-
гъэхъуэжынущ, зыми къы щы хуимы-
гъэдахэми, къуаншагъэ зылэжьу 
 къилъытэхэм усакIуэр япэщIэувэф 
ящIынущ, ар езы къэрал дыдэрауэ 
щытми къимыгъазэу. Ауэ абыхэм 
япэмылъэщ, и гуащIэр  къемэщIэкI 
щыхъукIэ, КъэгъэщIакIуэ Иным зы-
хуи гъазэрт:

Лъэпкъ зэгъэкIуэкI
Дэ къыддокIуэкI.
ПхуэщIэнум тIу,Iулъэф мы тIур:
ШэкIуу-мэкIуур,
ХамэкIутIур.

ЦIыхугъэу дэтхэнэми иIэр и напэм 
тригъахуэм  хуэдизщ. ЦIыхум и ина-
гъыр зэлъытари и Iэпкълъэпкъыр-
къым, атIэ щысабийм щегъэжьауэ 
зы хилъхьа цIыхугъэрщ. «Ажалу и 
 жагъуэт» абы щхьэ хуещэхэр, къулы къу-
 щIэкъухэр, нэпсейхэр. Социализм 
псэукIэр къутэжа нэужь абы и пIэ                 
къиува бэзэр зэхэтыкIэр, мылъку 
зэдэ гъажэр игу къеуэрт Зубер. ЦIыхур 
зыгъэикIэ, зыгъэпуд сыт хуэдэ зэ-
хъуэкIыны гъэми и бийт ар:

Бэзэр псэукIэ,
Къыпыж-ныпыж,
ЦIыху зыгъэикIэ,
ИрекIуэдыж!

Ауэ Зубер псэуху и сабиипсэм зи-
хъуэжакъым - ар къабзэу, нэхуу,             
М. Горькэм и Данко хуэдэу, и гур 
цIыхубэм  гъуэгугъэлъагъуэ яхуищIу 
псэуащ. «ПсалъэкIэ, тхыгъэкIэ, Iэ-
щэкIэ - къыIэрыхьэмкIэ ем пэувырт 
Зубер, - етх тхакIуэ цIэрыIуэ Хьэх 
 Сэфарбий. - Къыщыхъу щыIэт ар 
 пхъашэ къудейм къыщымынэу, 
 щыгуащIи. АрщхьэкIэ узэримыгу- 
гъэнуи гу пцIанэт. Абы и мафIэм  гу 

КЪУЭЩIЫСОКЪУЭ Алек-
сандр Бахъсэн районым 
хыхьэ Къулъкъужын Ипщэ 
къуажэм 1941 гъэм мэ-
къуауэгъуэм и 22-м къы-
щалъ хуащ. Абы и адэ-анэу 
БетIалрэ Кунэрэ нэхъ гъунэ-
гъуу зэры цIы хунымкIэ фIы-
щIэ зыбгъэ дэлъар Щоджэн-
цIыкIу Алийт. Къулъкъужын 
Ипщэ къуажэм лIэщIыгъуэ 
блэ кIам и 30 гъэхэм я 
кIэухым щаухуауэ щыта  
школым и унафэщIу ягъэу-
вауэ щытащ Щоджэн-
цIыкIур. ЕгъэджакIуэхэр 
къе мэ  щIэкIырти, Алий лэ-
жьапIэ къри шэ лIэжат Ле-
нинскэ еджапIэ  къалэ 
 цIы кIум (ЛУГ) щIэныгъэ 
 щы зэ зыгъэгъуэт къулъ-
къужындэс ныбжьыщIэхэу 
Къуэ  щIысокъуэ БетIалрэ 
 Батыр Кунэрэ. Зы школым 
щызэдэлэжьащ ахэр, иужь-
кIэ зы унагъуи хъуащ. Алий 
унагъуэщIэм я ныбжьэгъу 
гъунэгъу дыдэ хъуауэ щы-
тащ. Александр и анэм 
къыжриIэжу зэрыщытамкIэ, 
БетIал и хъэтIыр дахэти, 
«Къамботрэ Лацэрэ» ро-
маныр а лъэхъэнэм зытх 
Алий и къалэмыпэм къы-
пыкI едзыгъуэщIэхэр иужь-
кIэ абы къритхыкIыжырт. 
Езы тхыгъэр иджыри ду-
нейм къытемыхьами, сабий-
хэм гукIэ зрагъэщIэну ира-
тырт романым щыщ пы-
чыгъуэхэр. 

Гурылъ IэфIхэр зэхуаIэрэ 
мурад дахэхэр гъащIэм хуа-
гъэпсу псэун ирагъэжьат 
 БетIалрэ Кунэрэ. Жылэм 
къы дэхъуэ щIэблэр егъэ-
джэ нымрэ гъэсэныгъэ 
 еты нымрэ зи IэщIагъэ зэщ-
хьэгъусэхэр ябгъэдэлъ щIэ-
ныгъэмкIэ хьэлэлу ядэгуа-
шэрт къулъкъужындэс ныб -
жьыщIэхэм, ехъулIэныгъи 
зыIэрагъэхьэрт. Ди къэра-
лым и тхыдэм къызэры-
хэщыжщи, фашист Герма-
ниер къыттеуэнкIэ шына-
гъуэ зэрыщыIэм къыхэкIыу, 
1941 гъэм и пэщIэдзэм къы-
щыщIэдзауэ дзэм ираджэу 
хуежьащ балигъыпIэ ит 
цIыхухъухэм я нэхъыбапIэр. 
Апхуэдэхэм яхэхуэри, гъат-
хэпэ мазэм и кIэхэм дзэм 
ираджауэ щытащ БетIали. 
Унэм къыщIэнат зи гу лъа-
щIэм сабий псэщIэ цIыкIу 
щызыхъумэ икIи щызы-
гъафIэ Кунэ дахэр, игъа-
щIэкIи фIыуэ илъагъуну икIи 
хуэпэжыну игъэгугъа и 
щхьэгъусэр иригъэжьарэ ар 
къихъумэну Тхьэм елъэIуу, 
фIым щыгугъыу. 

Бий бзаджэм къыди-
щIылIа мафIаем къытхуи-
хьа бэлыхьхэмрэ хьэзаб-
хэмрэ зыгъэва, «зауэм и 
бын» зыхужаIэ щIэблэм 
ящыщу къэхъуащ БетIалрэ 
Кунэрэ я бын закъуэу Алек-
сандр цIэ дахэр зыфIащар. 

- Апхуэдэу зэджэхэм уахэп-
лъэмэ, зауэм къигъэщIа 
дыдэу фIэкIа сыпщIэну-
къым сэ: Хэку зауэшхуэр 
щы щIидза махуэм си анэм 
дунейм сыкъытригъэхьащ. 
Сэ сызэрегупсысымкIэ, 
абыи гупсысэ гуэр щIэлъщ: 
дунейр зэзыпхъуэжыну зи 
мурада фашизмэм и нэ-
хейкIэ ди цIыхур мэбагъуэ, 
мэпсэу, мэгугъэ, мэпабгъэ, 
- жеIэ Александр, и сабии-
гъуэм тепсэлъыхьыжу. - «Си 
адэр сцIыхуу щытакъым,        
Си адэр зэи слъэгъуакъым: 
Ар гущIэгъуншэу сэ зауэм 
сIихащ…» псалъэхэр зыхэт 
уэрэдри сэр папщIэ ятха 
хуэдэт…

Танкистхэр щагъэхьэзыр 
мазищ курс кIэщIхэр къэ-

ПсэукIэ узыншэр
зи гъащIэ мардэ

зыухагъащIэ БетIал куэд 
дэмыкIыу фронтым Iухьащ, 
Хэку зауэшхуэр къэхъеяти. 
Къуэ къызэрыхуалъхуам и 
хъыбар зэрыт письмо кIа-     
пэ щхьэгъусэм хуигъэхьат 
Кунэ, гуфIэу. Сабийм и Iэ 
цIыкIу къэтхъыхьар зэрыт 
тхылъымпIэр псэм хуихьу 
иIыгъащ, дауи, адэм, гу-
рылъ IэфI куэд а цIыкIум 
ирипхыу. Кунэ зэрыжиIэ-
жамкIэ, БетIал къитхыжа 
жэуапым итт: «Нобэ сыхэ-
кIуадэми содэ зауэм: Тхьэм 
и фIыщIэкIэ, си лъэпкъым 
пызыщэн цIыхухъу цIыкIу 
унэм щIэсщ иджы»… Ап хуэ-
дэуи хъуащ: бийм псэе-
мыблэжу пэщIэту, Сталин-
град деж щекIуэкIа зауэ 
 гуащIэхэм и псэр щитащ 
абы…

- Си адэр зауэм хэкIуэда-
ми, си анэм нэгъуэщI уна-
гъуэ иухуэжыну зэи игу 
къэкIакъым. Ар лэжьащ псэ 
хьэлэлу, и бын закъуэри 
лъэпкъым яхуипIащ. Си 
 гъусэу абы ипIащ си адэ 
 къуэшым ипхъу цIыкIу Цацэ 
(абы и анэр пасэу дунейм 
ехыжат). Зэдэлъхузэшыпхъу 
дыдэхэм хуэдэу дыкъызэ-
дэхъуащ дэ тIур, - и 
гукъэкIыж хэм пещэ ди псэ-
лъэгъум. - Мыбдеж щы жыс-
Iэнщи, си адэр зауэм зэ-
рыхэкIуэдар нэсу зэи и  фIэщ 
хъуакъым си анэм. Зауэр 
зэриухри илъэс 50-м нэсауэ, 
ди унагъуэр Налшык ды-
щыпсэууэ, си анэм жиIэ-
гъат: «А си щIалэ, Алыхь, 
щыуагъэ тщIа си гугъэмэ.  
Уи адэр лъапсэжьым екIуэ-
лIэжрэ дыкъимыгъуэтыж-
мэ, дауэ хъуну?» - «Iэу, ма-
мэ, Къулъкъужыным ди 
 унэкъуэщу унагъуэ 50-м 
 щIигъу дэсщи, кърекIуэж 
 закъуэ - шу кIапсэм хуэдэу 
машинэ зэкIэлъхьэужьу 
къыт хуашэжынущ. Уигу умы-
гъэныкъуэ», - си апхуэдэ 
жэуа пым мамэ и псэ гузавэр 
 игъэтыншыжауэ щытащ. 

Хэку зауэшхуэр ди те кIуэ-
ныгъэкIэ иухыу къэралым 
мамыр псэукIэр щызэтрауб-
лэжхэм ирихьэлIэу Алек-
санд ри къэжэпхъащ, школ-
ми щIэтIысхьащ. ЩIалэ 
 гу ры хуэр хуэнэхъуеиншэт 
еджэ  ным, хуэжыджэрт 
еджа пIэм къыщыхуащI къа-
лэнхэм. Курыт школыр хъар-
зынэу къиуха нэужь, абы му-
рад ищIащ адэкIи еджэну, 
арщхьэкIэ а лъэхъэнэм 
къэрал унафэ щыIэт щIэ-
ныгъэ нэхъыщхьэ зэбгъэ-
гъуэтын ипэкIэ илъэситI-
щыкIэ улэжьэн хуейуэ. Абы 
тету ар къуажэм щызэхэт 
колхозым хыхьащ икIи учёт-
чикыу щылэжьащ, иужькIэ 
жылэдэсхэм радио яхущIэ-
зышэхэм яхэтащ, Iэщы-
хъуэхэм я дэIэпыкъуэгъууи 
щытащ. ЗэрыжиIэжымкIэ, 
пщыIэм лIыжьхэм я гъусэу 
щытес пщыхьэщхьэхэм ар 
хуабжьу дихьэхыу едаIуэрт 
абыхэм къаIуэтэж хъыбар 
хьэлэмэт куэдым. Адыгэб-
зэр фIы дыдэу зыгъэшэ-
рыуэ щIэныгъэлIым жеIэ        
ди IуэрыIуатэр лъэпкъым и 
дыщэ пхъуантэу зэрыщы-
тыр а лъэхъэнэм къыгуры-
Iуауэ, анэбзэм и IэфIри          
абы щыгъуэ гурэ псэкIэ зы-
хищIауэ. 

Лэжьыгъэ IэнатIэр илъэ-
ситIкIэ езыхьэкIа щIалэ-
щIэр еджэным хунэмысу 
дзэм ираджауэ щытащ, Хэ-
кум къулыкъу хуищIэну. А 
къа лэныр абы къызы хуэ-
тыншэу щрихьэкIащ Бату-
ми къалэм. Дзэ къулыкъур       
и  кIэм нэсауэ лъагъун-

лъагъу къагъэкIуэжа щIа-
лэщIэм а Iэмалыр къигъэ-
сэбэпри, КъБКъУ-м и био-
логие къудамэм щIэтIыс-
хьащ. Зэрыстудентым 
щы  хьэт техъуэ тхылъыр 
 военкоматым ихьри, къу-
лыкъури абдеж къыщиу-      
хауэ щытащ. Студент илъэс-
хэр купщIафIэу ирихьэкIащ 
Александр. Еджэным къы-
дэкIуэу, дапщэщи хэтащ 
уни верситетым щекIуэкI 
жылагъуэ, щэнхабзэ Iуэху-
хэм. Бэрбэч ХьэтIутIэ и жэр-
дэмкIэ абы къыщызэрагъэ-
пэщауэ щыта «Кабардинка» 
къэфакIуэ гупым илъэси 
5-кIэ къыщыфащ. 

Еджэныр диплом плъыжь-
кIэ къиуха нэужь, КъуэщIы-
сокъуэм  биологиер,  хи-
миер, нэмыцэбзэр щригъэ-
джащ Къэрэгъэш жылэм 
дэт курыт школым. АдэкIэ 
абы и щIэныгъэм щыхигъэ-
хъуащ Ломоносовым и цIэр 
зэрихьэу Москва дэт къэ- 
рал университетым и аспи-
рантурэм. ЦIыхум и фи-
зиологием епхауэ иригъэ-
кIуэкIа къэхутэныгъэхэр я 
лъабжьэу игъэхьэзыращ 
икIи 1973 гъэм абы щып хи-
гъэ кIащ и кандидат диссер-
тацэри. 

Къэралым и щыхьэрым 
щIэ ныгъэфI щызригъэ-
гъуэтауэ щалъхуа хэкум 
 къигъэзэжащ Александр. 
МурадыщIэхэмрэ гупсы -       
сэ щIэхэмрэ зи куэд щIа-
лэщIэр занщIэуи КъБКъУ-м 
ирагъэблэгъауэ щытащ. 
Абы лъандэрэ блэкIа илъэс-
хэм IэщIагъэлIым и щIэны-
гъи, и зэфIэкIи ирехьэлIэ 
студентхэр егъэджэным, 
фи зиологиемкIэ къэхутэ-
ныгъэщIэхэр егъэкIуэ кIы-
ным, жылагъуэ гъащIэм 
жыджэру хэтыным. 

И къуэ закъуэу и дуней 
нэхум къехъулIэ дэтхэнэ            
Iуэ хугъуэми щыгуфIыкIыу, 
 гъащIэм и IэфIыр абыхэм 
аргуэру зыхригъэщIэжу 
псэуащ Кунэ. Бын закъуэм 
зэрелIалIэм  къыдэкIуэу, 
абы езыми лэжьыгъэшхуэ 
щрихьэкIащ жылэм. Къа-
лэн къыхуащI дэтхэнэ Iэна-
тIэри ныкъусаныгъэншэу 
зэфIихыу еса бзылъхугъэ 
цIыкIум къуажэм дэлъ лэ-
жьыгъэхэм ящыщу имы-
гъэзэщIа куэд къэнакъым. 
Ар пэрытащ егъэджэны гъэ-
гъэсэныгъэ IэнатIэм, иджы-
рей библиотекэхэр къызы-
текIыжауэ «изба-читальня» 
жыхуаIэу жылэхэм дэтахэм 
щIэтащ, тыкуэнтетуи, бух-
галтеруи, пощтым и нэ-
хъыщхьэуи щытащ. Иужь-
рейуэ лэжьащ къуажэ со-
ветым и унафэщIу. 

- Си анэм и ныбжьыр хэ-
кIуэта нэужь узхэм нэхъ 
к ъыхагъэзыхьу хуежьати, 
сы маджэщхэм щIэлъырей 
хъуат, арщхьэкIэ хущхъуэ-
хэм я нэхъыбапIэр езэ-        
гъыртэкъыми, зым къы-
щIэс  шыжым адрейм щIэз-
гъэгъуалъхьэурэ гугъу 
ехьырт, - жеIэ Александр. - 
Абы щыгъуэ сэ жысIауэ 
 щытащ: «Мамэ, умыгузавэ, 
сэ зэман тIэкIу дэкIмэ, Iэ-
мал гуэрхэр къэзгупсысы-
нущ цIыхухэр хущхъуэн-
шэуи ирибгъэхъуж хъууэ». А 
Iэмалыр къэзгупсысат. 
Арщ хьэкIэ, си жагъуэ зэ-
рыхъущи, си анэм ахэр 
есхьэ лIэну сыхунэсакъым…

Апхуэдэу Тхьэм иухами, 
шэч хэмылъу, Кунэ и псэр 
щогуфIыкI гъащIэр узын-
шэу ехьэкIынымкIэ нобэ и 
къуэм иIэ еплъыкIэхэр куэ-
дым сэбэп зэрахуэхъум, 
ахэр псэукIэ мардэу къэ-
зыщтахэри зэрымымащIэм. 
А Iуэхум хуолажьэ Къуэ-
щIысокъуэм илъэс куэд 
ипэкIэ къызэригъэпэщауэ 
щыта, зи лэжьыгъэр узын-
шагъэр хъумэным, щэнхаб-
зэмрэ спортымрэ зегъэу-
жьыным хуэгъэпса «Сти-
мул» Къэбэрдей-Балъкъэр 
жылагъуэ зэгухьэныгъэр. 
ЦIыхур, зэрыт ныбжьымрэ 
зыпэрыт лэжьыгъэмрэ емы-

лъытауэ, гукъыдэжрэ дэрэ-
жэгъуэрэ гъащIэм къриту 
зэрыпсэуфынур бэм къа-
гурыгъэIуэныр, абы узэры-
хуэкIуэфынур наIуэ щIыныр 
и къалэн нэхъыщхьэщ 
 Александр зи пашэ IуэхущIа-
пIэм. «Стимул»-м жыджэру 
къыдолажьэ IэщIагъэлI зэ-
мы лIэужьыгъуэ куэд: доху-
тырхэр, биологхэр, химик-
хэр, физикхэр, физиолог-
хэр, психологхэр, егъэджа-
кIуэхэр, спортсменхэр, 
гъуа  зджэмрэ щэнхабзэмрэ 
я лэжьакIуэхэр. Ахэр япы-
щIауэ, еш жыхуаIэр ямы-
щIэу, ядолажьэ сабийхэми, 
ныбжьыщIэхэми, балигъхэ-
ми, зи ныбжьыр хэкIуэтахэ-
ми. Спортыр, Iэпкълъэп-
къым и къабзагъэр, псэм и 
къулеигъэр, гулъытэ зыхуэ-
щIы жыныр - ахэр узынша-
гъэм и лъабжьэу къелъытэ 
физиолог цIэрыIуэм. Абы 
зэрыжиIэмкIэ, уи Iэпкъ-
лъэпкъым иIэ Iэмалхэр               
нэсу къэбгъэсэбэпмэ, хущ-
хъуэ жыхуаIэр умыщIэу, 
узыншэу гъащIэ  кIыхь  къэб-
гъэщIэфынущ. Ар къехъу-
лIэн  папщIэ дэтхэнэми 
ищIэн хуейщ физиологие и 
лъэныкъуэкIэ бгъэдэлъ Iэ-
малхэр. Абыхэм цIыхухэм 
емышу яхутопсэлъыхь Алек-
сандри и лэжьэгъухэри. 

- Къапщтэмэ, цIыхум и 
теп лъэм нэрылъагъу къып-
щищI нэщэнэхэмкIэ (ахэр 
200-м щIегъу) пхужыIэнущ 
абы узыншагъэу пкъры-
лъыр зыхуэдизыр, узыр              
нэхъ зыхуэлъэу Iэпкълъэп-
къым иIэ пкъыгъуэхэр. Ахэр 
наIуэ къэтщIа нэужь, цIы-
хум идот и узыншагъэр 
езыр-езыру зэрыригъэфIэ-
кIуэфын чэнджэщхэр, къа-
хузэIудох абыкIэ щыIэ Iэма-
лыщIэхэр, - «Стимул»-м и 
лэжьыгъэм щыгъуазэ ды-
хуещI КъуэщIысокъуэм. - 
Апхуэдэ зэхуэзэхэр ще-
дгъэкIуэкIакIэщ еджапIи 
130-м щIигъум, дыщыIащ 
КъБР-м и жылэ 50-м нэ-
сым, псори зэхэту къапщ-
тэмэ, дахуэзащ цIыху                  
мин 47-м щIигъум. Абыхэм 
яхэтщ жьыи щIэи, IэщIа-
гъэлIи унэгуащи, къалэдэси 
къуажэм щыпсэуи. 

Зыдэлажьэ цIыхухэм ират 
чэнджэщхэм я нэхъыщ-
хьэхэр къыхигъэбелджы-
лы кIащ щIэныгъэлIым. Ап-
хуэ дэхэщ, къапщтэмэ, ерыс-
къы къабзэлъабзэ, зэмы-
лIэужьыгъуэ шхыныр, ауэ 
зыкIи емыгъэлеиныр; псы 
къабзэ ефэныр; IэфIыкIэу 
тшхыр гъэмэщIэныр; физ-
культурэмрэ спортымрэ ди 
Iэпэгъуу дыпсэуныр; лэ-
жьыгъэм щемыгъэлеиныр, 
и чэзуми зыгъэпсэхуныр, 
сы хьэти 8 хуэдизкIэ жеи-
ныр; фадэм, тутыным за-
щыдзеиныр; акъылыр 
фIым, дахэм теухуауэ псэу-
ныр; цIыхухэм фIыуэ яхущы-
тыныр, губжьыр зыте-
мыгъэкIуэныр; гъащIэр, 
 дунейр фIыуэ лъагъуныр, 
 нэгъуэщIхэри. 

Узыншагъэр фIыгъуэ мы-
лъытэу, мылъку нэхъыщ-
хьэу зэрыщытыр къызы-
гурыIуэ икIи псэукIэ узын-
шэм цIыхухэр къыхуезы-
джэ, хуэзыущий, а 
унэ тIы ныгъэмкIэ жыла-
гъуэм лэжьыгъэшхуэ щы- 
зэ фIэ зыхщ КъуэщIысокъуэ 
Александр. ЩIэныгъэфI 
зэзыгъэгъуэта, гудзакъэрэ 
хэлъэтрэ зиIэ, зи лэжьы-
гъэхэм пщIэшхуэ игъуэт а 
щIэныгъэлI-физиологыр 
КъБР-м и Жылагъуэ пала-
тэм ЩIалэгъуалэ полити-
кэмкIэ, спортымрэ хэкупсэ 
гъэсэныгъэмкIэ и комите-
тым хагъэхьащ. ЗэфIих ап-
хуэдэ лэжьыгъэфIхэм па-
пщIэ щIэныгъэлIыр мызэ-
мытIэу ягъэпэжащ къэрал 
дамыгъэ лъапIэхэмкIэ,  
щытхъу, фIыщIэ тхылъхэм-
кIэ. 

КъуэщIысокъуэ Алек-            
сандр и ныбжьыр нобэ илъэс 
80 ирокъу. Къыщалъхуа ма-
хуэшхуэмкIэ ди гуапэу до-
хъуэхъу ди щIыналъэм, хэ-
кум я зыужьыныгъэм хуэ-
гъэпса лэжьыгъэ купщIафIэ 
куэд зэфIэзых щIэныгъэ-
лIым, псэу кIэ узыншэм и ща-
пхъэм икIи и джакIуэм. И 
узыншагъэми и гъэсэнхэм я 
бжыгъэми хэхъуэу,  дэрэжэ-
гъуэрэ гукъыдэжрэ щы мы-
щIу куэдрэ Тхьэм игъэпсэу! 

ЖЫЛАСЭ  Маритэ.

Лъэпкъ лъапIэныгъэхэм
Бэрбэч Зубер и усэхэм

щаубыд увыпIэр
Узыншагъэр - ар цIыхур псом нэхърэ нэхъ зыхуэны-

къуэ,  къулеигъэу щыIэм япэ иригъэщ хъугъуэфIы-
гъуэщ. Аращ зыкъомкIэ зэпхар ди Iэпкълъэпкъым 
бгъэдэлъ зэфIэкIхэри, ди акъылым и жанагъри, дунейм 
худиIэ еплъыкIэхэри, гъащIэм щыдубыдыфыну увы-
пIэри. Ди республикэм щыщ физиолог цIэрыIуэ, 
 КъБКъУ-м и егъэджакIуэхэм я щIэныгъэм щыхагъахъуэ 
кафедрэм и унафэщI, профессор, биологие щIэны-
гъэхэм я доктор КъуэщIысокъуэ Александр БетIал и 
 къуэр ящыщщ псэукIэ узыншэр зи гъащIэ мардэ, 
апхуэдэ дуней тетыкIэм цIыхухэр къыхуезыджэ лъэпкъ 
еджагъэшхуэхэм. 

щIыIэпсэ щIыIэр, лейзехьэр игъэт-
кIурт. Ауэ игъэхуабэрт дэ хуэхар, дэ-
Iэпыкъуэгъу хуэныкъуэр». 

И гъащIэр кIэщIми, ар щызу зы-
гъэщIа усакIуэр, жур налист, цIыху-    
бэ лэжьакIуэ цIэрыIуэр Къэбэрдей-
Балъкъэр Республикэм хыхьэ 
Аушыджэр къуажэм 1949 гъэм дыгъэ-
гъазэм  (декабрым)  и 21-м къыщалъ-
хуащ. Абы курыт еджапIэр къы щиухри 
ар щIэтIысхьащ Къэбэрдей-Балъкъэр 
къэрал университетым и тхыдэ-фило-
логие  факультетым. 1972 гъэм еджа-
пIэ нэхъыщхьэр фIы дыдэу къызэ-
риухамкIэ тхылъ иIыгъыу, ар «Ленин 
гъуэгу» газетым (иужькIэ и цIэр 
«Адыгэ псалъэу» зэрахъуэкIащ) лэ-
жьакIуэу уври, дунейм ехыжыху а              
IэнатIэм  хуэпэжу пэрытащ. Ар 
лэжьащ корреспонденту, корреспон-
дент  нэ хъыжьу, редакцэм дыкъэ зыу-
хъу рехь дунеймрэ щIыуэп сымрэ                  
хъу мэнымкIэ и къудамэм и унафэ-
щIу. 

Зыпэрыт IэнатIэм щиIэ ехъулIэны-
гъэхэм, апхуэдэу цIыхубэм яхуэгъэ-
зауэ иригъэкIуэкI лэжьыгъэшхуэхэм 
 къа пэкIуэу Бэрбэч Зубер къы-
хуагъэфэщащ «Адыгей  Республикэм 
щIыхь зиIэ и журналист» цIэ лъапIэр, 
Абхъаз Республикэм и Леон орде-
ныр, фIыщIэ,  щытхъу тхылъ куэд.

Мис а и гъащIэ гъуэгуанэрщ уса-
кIуэм и творчествэм  лъабжьэ хуэ-
хъужари. Тхыгъэм и пэщIэдзэм къы-
зэры щыдгъэлъэгъуащи, Бэрбэчым 
пасэу литературэм гу  хуищIат. 
Иджыри къуажэ еджапIэм щIэсу абы 
и усэхэр къытрадзэу щIадзат район 
газетым, ныбжьыщIэхэм  папщIэ 
 республикэм къыщыдэкI «Советская 
молодёжь» газетым. Ар хуэусэрт 
 зыми пимыщI и лъахэм, «зи псы Iу-
быгъуэр уз псоми хущхъуэ яхуэхъу» 
Шэрэдж, «нартхэм быдапIэу тхузэт-
ралъхьа ди къуршыжьхэм»:

Шыхулъагъуэ къуршыжьым
Сыкъохьэ и щIыб.
ЩIихьащи, псы хъыжьэр
Махъсымэу мэбыб.

А псори псэ пIейтеям къыпкърыкI 
лъагъуныгъэшхуэкIэ гъэнщIат. Щалъ-
хуа и хэкум хуиIэ апхуэдэ гурыщIэр 
зэрыгъунапкъэншэр къигъэ лъэгъуат 
абы, иджыри илъэс 17 ныбжьым иту:

Псыпыхухэу бгым къехуэххэр,
Удз гъэгъа щыгъэу мывэм

зэбгреху.
Гъагъэ, си лъагъуныгъэ, -
Уахътыншэу уэ пхузиIэ фIыгъуэ!

УсакIуэпсэм зэхихырт лъахэм и 
 макъыр, зыхищIэрт абы и гурыгъу-гу-
рыщIэхэр. И усыгъэхэм щигъафIэрт 
щIэблэр, абы къригъэчэнджэщырт 
 Iуащхьэмахуэ-дадэ («Адыгэ лъэп-
къым»), ныбжьыщIэхэр нарт Сосры-
къуэ,  Ашэмэз,  Батрэз сымэ я лIы-
гъэм щIигъэхъуэпсырт («Хъуромэ», 
«Тенджыз Iуфэм», «Ашэмэз и бжьа-
мийр», «Джэж» усэхэр, нэгъуэщI-
хэри).

ЦIыхугъэр щыкIуэд хъунукъым 
 политикэми, жылагъуэ зэхэтыкIэми, 
лэжьыгъэ IэнатIэми. Унагъуэми ар 
икIуэдыкI хъунукъым, егъэджэныгъэ-
гъэсэныгъэри, динри  абы хуэлажьэу 
щытын хуейщ. Ахэращ Бэрбэчым и 
тхыгъэхэр яIэту абыхэм къахэIукI 
 макъхэр. Ауэ псом хуэмыдэу уса-
кIуэм и творчествэм тепщэ щыхъуат 
Куржы-Абхъаз зауэр. Абы идэнкIэ Iэ-
мал иIэтэкъым зылъэкIыр зылъэ-
мыкIым тегушхуэныр, лъэщым къа-
рууншэр лъэ гущIэтын ищIыныр. 
«Лъэщыр - дунейм екIуу тетырщ, 
зэхэтыкIэ дахэ зиIэрщ, дуней хъу-
гъуэфIыгъуэхэр зыгъэ багъуэрщ», - 
щетх  абы  «Зым  и зэран  щэм йокI» и 
статьям. Ауэ цIыху сэфэтым икIыу 
Iэщэм зэуэ епхъуэ къэрал унафэщI-
хэр зэи игъэзахуэртэкъым. Ар цIыху-
гъэншагъэм  и  щапхъэ  нэхъ  икIэ  
дыдэхэм ящыщу къилъытэрт  Бэрбэ-
чым.  Аращ   куржыдзэр  Абхъазым 
щы теуам щыгъуэ, Апсным и хэкур 
 зыхъумэну кIуа адыгэ щIалэхэм я         
япэ сатырым езы усакIуэр яхэувауэ 
щIыщытар.

Абы и Iэщэ мыубзэщхъу хъуат жа-      
ну игъабзэ и псалъэр. Ауэ ар ещхь-           
тэкъым зауэр, революцэр романтиз-
мэм и      акъужьымэр къыкIэрихыу ХIХ 
лIэщIыгъуэм зыусу щыта европэ 
усакIуэхэм я IэдакъэщIэкIхэм. Уса-
кIуэм и тхыгъэхэр реализмэм и 
 жыпхъэм итщ, икIи «зауэфI зэ ры-
щымыIэр,  абы и кIэр сыт щыгъуи 

х ьэдагъэкIэ зэ риухыр» ибзыщIыр-
къым. Апхуэдэу щытми, щхьэхуиты-
ныгъэр къызэрахьыр «лIыгъэрэ ха-
хуагъэу зэрыщытыр» щытепщэщ абы 
и тхыгъэхэм. Нобэ гугъу ехьми, пщэ-
дей я «жьэгу мафIэр къызэры зэ-
щIэнэжынур» я фIэщ ещI абы и 
 ныбжьэгъу абхъазхэм. Я къэкIуэнур 
фIым, дахагъэм зэрыхуэгъэпсар 
ящигъэгъупщэркъым:

Псэм и щIыналъэм, уэ-рирэ-уо,
Я жьэгужь мафIэр зэщIэгъэнэж.
Лей зытехьахэр, уэ-маржэ-уо,
Зэрыгъуэтыжу гур къызэрокI,
Щхьэхуитыныгъэр, уэ-рирэ-уо,
ЗауэлI гурыщIэ дыгъэу

къыкъуокI.

Абхъазым и щхьэхуитыныгъэр 
 хъумэным къыхуриджэу, лъэп-          
къым шапэIудз яхуищIу иусащ абы 
«Джэж», «Генэ и уэрэд», «Къахуэ-
мыгъэдзыха лъэпкъым теухуа бал-
ладэ», «Зыгъэбыдэ, Апсны!», «Ам-
зарэ уэздыгъейхэ», нэгъуэщIхэри. 
Ахэр  ихуащ  «Джэж» усэ тхылъ 
цIыкIум (Налшык, 1996).

«Джэж» сборникым нэмыщI Бэр-
бэчым иджыри тхы лъитI къыди-
гъэкIащ: «Джатэпэрыжэ», «Ашэмэз 
и бжьамий» (Налшык, 2004). Абы-
хэм  щызэхуэхьэсащ Зубер и 
 очеркхэр, публицистикэ лэжьы-
гъэхэр, гъуэ гуанэ тхыгъэхэр.  Мыхэр  
езым   «Адыгэ псалъэ» газетым          
хэту  къы дигъэкIыу щыта «Ашэмэз                
и  бжьамий» напэ кIуэцIырт, 
 ды къэ зыухъуреихь дунейр хъумэ-
ным хуэгъэпсарт. Ауэ  Бэрбэчым и 
тхыгъэхэм къызэщIригъэубыдэрт 
«эколо гием» и мыхьэнэ псори: «ду-
нейр узыншэнри, лъапсэр тыншыпIэ 
щIынри, псэр къэбзэнри, шхыны-
гъуэхэр фIынри, зауэхэр къы-
зэрытпекIуэкIыжри, къэхъукъащIэ 
шынагъуэхэри, псэущхьэхэм я зэ-
хущытыкIэ нэгъунэ...».  А псом ща-
тетхыхькIэ, Бэрбэчыр журналисти-
кэм и жанрхэм икIырти, литературэ 
Iэмалхэм хуэкIуэрт, и тхыгъэхэр 
абыхэмкIэ еджэгъуафIи гукъинэжи 
ищIу. Абы и IэдакъэщIэкIхэм худо-
жественнэ псалъэр тепщэ щыхъурт. 
Ахэр нэхъ ещхьщ прозэу тха басням, 
ауэ тхыгъэм къыхэхын хуей гуп-
сысэмрэ  ущиемрэ езым зэхилъхьэ-
жа усэ  едзы гъуэкIэ Iэмал имыIэу 
иухыжырт. 

Мыпхуэдэ гъэщIэгъуэнагъхэр зы-
дэп лъагъуу лъэпкъ  литературэм хэ-
тыр Бэрбэчым и тхыгъэхэрщ. Тхы-
лъым ихуа тхыгъэ псори зэрешалIэ 
абы и пэщIэдзэм усакIуэм хуищIа усэ 
едзыгъуэм къыщыхьа гупсысэм:

Ди нарт Ашэмэз уэгу-щIыгур
 егъэз,

Игъаджэу бжьамийр дреджэ
лъхудийр,

Хуэдгъазэу зыхуейр тхъумэну
дунейр!

Мыр усакIуэм къэкIуэну щIэблэм 
къахуигъэна уэсятщ: «Дунейр, Хэкур, 
Унэ-ПсэупIэр къызыхуэтыншэу хъу-
мэжыныр зи къалэн иныр - уэращ, сэ-
ращ, дэращ - ар гъэзэщIэнми на-
пагъэкIэ тхьэм дыпэригъэт!» - етх 
 уса кIуэм. Ар пхузэфIэмыкIын гуэру 
зэ рыщымытри къегъэ лъагъуэ Бэр-
бэчым. Абы щхьэкIэ узыхуейри зы 
 мащIэ дыдэщ - игъащIэ лъандэрэ 
лъэпкъым къыдекIуэкI лъапIэныгъэ 
нэхъыщхьэр - цIыхугъэр - мыгъэ-
кIуэдынырщ,  зы лIакъуэм ар сакъыу 
ихъумэурэ къыкIэлъыкIуэм хэ мы-
щIаIауэ иритыжынырщ.

Мы тхыгъэм дэ къыщыдгъэлъэ-
гъуар Бэрбэч Зубер и творчествэм и 
зы Iыхьэщ - и усыгъэм нэхъыщхьэу 
къыхэIукI «цIыхугъэ категорием»      
езы усакIуэр зэры хущытарщ. Ауэ и 
прозэ, публицистикэ тхыгъэхэр 
къапщ тэми, абыхэми щытепщэр ар 
дыдэрщ. Къэрал, цIыхубэ мыхьэнэ 
яIэу къиIэт Iуэхугъуэшхуэхэр усэ 
 жан рым къы щимытIасэм деж, абы 
журналист, литературэ Iэмалхэ-             
ри къигъэсэбэпырт, къиIуэтэну зы-
хуей гупсысэхэр абы хэмкIэ иригъэ-
къужу. Апхуэдэу сабиипсэрэ цIыху 
хьэлэлу дунейм тета усакIуэ, жур-
налист, цIыхубэ лэжьакIуэшхуэ Бэр-
бэч Зубер Iэуес и къуэм къыхуиухар 
гъащIэ мащIэт - илъэс 56-м иту 2005 
гъэм гъатхэпэм и 16-м зэуэзэпсэу ар 
дунейм ехыжащ.

ТIЫМЫЖЬ  Хьэмыщэ,
филологие щIэныгъэхэм я доктор.

Псы жапIэхэм йолэжь
«Псы къабзэ» лъэпкъ проектым ипкъ иту, Бахъ сэн 

щIыналъэм хиубыдэ къуажищыр (Кыщпэк, Бахъ-
сэнёнкэ, Къулъкъу жын Ипщэ) псы зэфэнкIэ къы-
зэрагъэпэщ.

БЫКIЭМ и цIэр зэрихьэу Бахъсэнёнкэ щыIэ уэра-
мым псыр зрикIуэ бжьамийхэр мы махуэхэм щIэ кIэ 
щахъуэж. Абы и кIы хьагъщ километри 6-м нэблагъэ, 
адэкIэ псы къы щIэшыпIэщIи яухуэну я мурадщ. 
Къулъ къужын Ипщэ щызэрагъэпэщыжащ илъэс 30 
ипэкIэ  къагъэсэбэпу щыта псы зэбгрытыкIыпIэр. 
Абы къы  дэкIуэу километри 5  и кIыхьагъкIэ псыр зри-
кIуэ бжьамий нэхъыщ хьэр зыхуей хуагъазэ.

Кыщпэк и Степной, Советскэ, Зэныбжьэгъугъэ 
уэрам хэмрэ  Бахъ сэн, Къызб рун, Куганс кэ, Летнэ 
уэрам ды хьэпIэхэмрэ бжьамийуэ километри 5,5-рэ 
щIэуэ щыщIалъ хьащ. 2022 гъэм Куба, Къубэ-Тэбэ, 

Къул ъ къу жын Ищхъэрэ къуа жэхэм псыкIэ тэмэму 
къы зэ гъэпэщыным теухуа  лэ жьыгъэхэр щаублэнущ.

«МэракIуэIэрысэм и хьэсапкъэ»
Бахъсэнёнкэ щы лажьэ мэкъумэш предприятэм 

апхуэдэ фIэщыгъэм щIэту и гуащIэгъуэу мэ ракIуэ- 
Iэрысэр  кърехьэлIэж.

МЫ зэманым ирихьэлIэу тонни 180-м нэблагъэ 
къыщIачащ, ар гъэ кIуам еплъытмэ, процент 30-кIэ нэ-
хъыбэщ. ЖыпIэнурамэ, IуэхущIапIэм и хьэсапкъэр зы-
хуэбгъадэ хъун Урысейм имыту, зыхуей-зы хуэфI хэмкIэ 
къызэгъэпэщащ. Нэгъабэ мыбы и  хьэ сап къэхэмрэ хуа-
бэщ хэмрэ мэракIуэIэрысэу тонн 1000 къыщрахьэ лIащ. 
Ар ди къэралым и зы щIыналъэ псо хэхауэ къыщыщIа-
чам хуэдиз  мэхъу.

Псыр ткIуэпсу щIа гъэ лъа дэу, цIыхум и узыншагъэм 
егуауэ хи миехэкI ирамыгъэкIуалIэу къагъэкI хадэ-
хэкIым щIэуп щIэ зэриIэм шэч хэлъкъым.

ШЭРЭДЖ Дисэ. 

Бахъсэн  щIыналъэ

